
K E Y W O R D S  A B S T R A C T 

Давлат бюджети, 

ижтимоий соҳа 

харажатлари, бюджет 

ташкилоти, давлат 

харидлари, шартнома, 

рақамли иқтисодиёт, 

ахборот технологиялари, 

электрон ҳужжат, 

электрон платформалар, 

коррупция 

 Мазкур мақолада бюджет буюртмачилари томонидан товар, 

иш, хизматлар сотиб олишда давлат харидларининг зарурияти 

кўрсатилган. Давлат харидлари кўламининг кенгайиши 

маҳаллий ишлаб чиқарувчиларни қўллаб-қувватлаш, иш 

ўринлари яратиш, солиқ тушумларини ошириш билан 

боғлиқлиги таҳлил қилинган. Рақамли технологиялардан 

фойдаланиш асосида давлат харидларининг очиқлиги ва 

самарадорлигини таъминлаш бўйича амалий таклиф ва 

тавсиялар ишлаб чиқилган. 

 

Кириш 

ХХI асрда ахборот-коммуникация 

технологияларининг жадал ривожланиши 

натижасида дунё иқтисодиётида туб 

ўзгаришлар юз бермоқда. Ана шу ўзгаришлар 

жараёнида шаклланаётган янги иқтисодий 

модел – рақамли иқтисодиёт– давлат 

бошқарувига, хусусан, давлат харидлари 

соҳасига ҳам ўз таъсирини кўрсатмоқда.  

“Давлат харидларида коррупцияга йўл 

қўймаслик энг асосий шартлардан бири 

ҳисобланади. Ривожланган мамлакатларда 

давлат харидларидаги коррупциядан кўрилган 

йўқотишлар жами ажратмаларнинг 10 

фоизигача, ривожланаётган мамлакатларда эса 

25 фоизгача ва ЯИМнинг 2 фоизигача 

йўқотишларга олиб келади” [5]. Рақамли 

иқтисодиёт шароитида давлат харидларини 

ташкил этиш, мониторинг қилиш ва баҳолаш 

тизимлари янада очиқ, шаффоф ва самарали 

бўлиши кутилмоқда. Бу эса давлат 

маблағларининг оқилона ва мақсадли 

сарфланишини таъминлаш, коррупцион 

ҳолатларнинг олдини олиш ҳамда иқтисодий 

самарадорликни оширишда муҳим аҳамият 

касб этади. 

 Ўзбекистон Республикасида ҳам сўнгги 

йилларда давлат харидларини 

рақамлаштириш, электрон платформалар 

орқали харидларни амалга ошириш, 

иштирокчиларнинг тенг рақобатга 

киришишини таъминлаш борасида салмоқли 

ислоҳотлар амалга оширилмоқда. Хусусан, 

“Давлат харидлари тўғрисида”ги Ўзбекистон 

Республикасининг 684-Қонуни (22.04.2021 

йил), Ўзбекистон Республикасининг “Давлат 

харидлари тўғрисида”ги Қонунига давлат 

харидлари тизимини янада 

такомиллаштиришга қаратилган қўшимча ва 

ўзгартиришлар киритиш ҳақида”ги 1005-сон 

Қонуни (27.11.2024 йил), Ўзбекистон 

Республикаси Вазирлар Маҳкамасининг “2025-

2027 йилларда давлат харидлари тизимини 

такомиллаштириш ва ривожлантириш 

стратегиясини тасдиқлаш тўғрисида”ги 865-сон 

Қарори (20.12. 2024 йил), “Е-харид” ахборот 

тизими, Электрон тендер платформалари 

жорий этилиши давлат харидларининг 

очиқлиги ва самарадорлигини таъминлашга 

қаратилган муҳим қадамлардир. Бироқ 

амалдаги давлат харидлари тизимида ҳали ҳам 

ечилмаган масалалар, самарадорлик 

кўрсаткичларини аниқлашдаги аниқлик 

етишмовчилиги, баҳолаш методологиясининг 

замонавий рақамли шароитга тўлиқ 

мослашмаганлиги каби муаммолар мавжуд. 

Мавзуга оид адабиётлар шарҳи 

Ҳар бир мамлакатда давлат харидларини 

молиялаштиришнинг ҳажми, давлат бюджети 

харажатларининг самарадорлиги ҳамда давлат 

харидларидан режалаштирилган натижалар 

каби давлат харидларининг ўзига хос 

хусусиятлари мавжуд. Ўзбекистон 

Республикасида давлат харидлари 

жараёнининг ташкилий-ҳуқуқий базаси 

яратилди, давлат хариди жараёнлари 

рақобатни таъминлаш ва бозор шаффофлигига 

эришиш асосида жаҳон тажрибаси бўйича 

ривожлантирилади. 

Давлат бюджети ғазна ижросида бюджет 

маблағларини самарадорлигини ошириш 

зарурияти ва давлат хариди нaтижaлaрининг 

очиқлиги биргаликда иқтисoдий aдaбиётлaрдa 

турличa тaлқин қилинaди. 

 Давлат бюджетининг ғазна ижроси 

қатъий жорий назоратни таъминлаш ва бюджет 

маблағларидан мақсадсиз фойдаланиш 

ҳолатларини бартараф қилиш каби 

афзалликларга эга. Бундай афзалликларга 

бюджетнинг молиявий оқимларига хизмат 

кўрсатишнинг автоматлаштирилган тизимидан 

фойдаланиш имконияти ҳам киради” [11]. деб, 

таъкидлаб ўтилади.  

 Н.С.Матвеева томонидан ўтказилган 

тадқиқотларда “товар, иш, хизматлар сотиб 

олишда харид қилиш жараёнининг 

натижавийлиги ва самарадорлигини 

баҳолашнинг ягона услубиётини яратиш 

зарурияти илмий асосланади. Ушбу услубиёт 

давлат харидлари тизимнинг объектив 

баҳосига асосланган кўрсаткичлар тўпламидан 

иборат бўлиб, бу давлат харидлари 

самарадорлигини пасайтиришга йўл 

қўймайди.Бюджет ташкилотларида ҳали ҳам 

кўплаб муаммолар мавжуд, булар орасида энг 

кўп учрайдиган ва жамоатчилик орасида ҳам 

муҳокама қилинадиган масала давлат 

харидларидир, чунки мазкур тизим орқали 

иқтисодиётнинг турли соҳаларида давлат 

молияси ресурслари ҳаракатланади. Шу 

сабабли бюджет маблағларидан фойдаланиш 

самарадорлиги, харажатларнинг шаффофлиги, 

ошкоралик, сотиб олишда коррупция йўқлиги 

каби масалалар алоҳида аҳамиятга эга. 

Таъкидлаш лозимки, товарлар, ишлар, 

хизматларни давлат томонидан сотиб олиш 

самарадорлиги кўп жиҳатидан давлат 

эҳтиёжларини қондиришнинг тўлиқлигини, 

сифатини ва ўз вақтида белгиланишини 

кўрсатади, натижада бюджет ташкилотлари ва 

муассасалар фаолиятига таъсир қилади. 

Шунинг учун, давлат харидлари тизимида 

самарадорликни баҳолашнинг адолатли 

модели давлат бошқаруви сектори ва бутун 

иқтисодиёт тизимини ривожлантириш учун 

муҳим аҳамиятга эга” [8].  

 Ю.С.Крюкованинг тадқиқотларига кўра, 

“давлат харидларини баҳолаш жараёни ва 

баҳолаш кўрсаткичлари орқали унинг 

самарадорлигини ошириш механизмини 

ишлаб чиқиш муҳим ҳисобланади. Давлат 

хариди самарадорлигини қуйидаги 

кўрсаткичлар асосида баҳолаш мумкин: 

бюджет харажатларини режалаштириш 

самарадорлиги; давлат хариди жараёнлари 

бўйича имзоланмаган шартномалар улуши; 

товар, (иш, хизматлар)ни ўз вақтида етказиш; 

етказиб бериш бўйича шартнома шартларини 

ижро этиш; товар сифати бўйича шартнома 

шартларини ижро этиш; бюджет 

маблағларидан фойдаланиш самарадорлигини 

ошириш” [7]. “Шу фикрга кўшилган ҳолда 

А.Н.Саунин бюджет харажатлари 

самарадорлигини тавсифлашда тежамлилик, 

унумдорлик, натижавийлик каби 

кўрсаткичлардан фойдаланишга эътибор 

қаратди” [9]. Иқтисодчи Е.А. Федченко 

бюджет маблағларидан фойдаланиш 

самарадорлигини кўриб чиқиб, бюджет 

самарадорлиги натижавийликка 

йўналтирилган бюджетлаштириш тартиб-

қоидалари доирасида бюджетни тузиш ва 

давлат бюджетини ижро қилишга таъсир 

килувчи бюджетга оид нисбий кўрсаткичдир 

деб ҳисоблайди” [10].  

Давлат харидлари нафақат иқтисодий, 

балки ижтимоий соҳада ҳам сезиларли таъсир 

кўрсатади. Улар маҳаллий ишлаб 

чиқарувчиларни қўллаб-қувватлаш, иқтисодий 

фаолликни ошириш, иш ўринлари яратиш ва 

солиқ тушумларининг ортиши каби кўплаб 

ижобий томонлари мавжуд. Қуйида давлат 

харидларининг бу борадаги ижобий томонлари 

батафсил ёритамиз. 

1. Маҳаллий ишлаб чиқарувчиларни 

қўллаб-қувватлаш даражаси. Давлат харидлари 

тизими, айниқса, маҳаллий ишлаб 

чиқарувчиларга алоҳида эътибор қаратишда 

муҳим рол ўйнайди. Маҳаллий компаниялар 

учун давлат харидлари бозори ўз 

маҳсулотларини сотиш имкониятини яратади, 

маҳаллий ишлаб чиқарувчиларни қўллаб-

қувватлаш орқали маҳаллий иқтисодиётга 

ҳисса қўшади; маҳаллий саноатни 

ривожлантиришга ёрдам беради, ўз навбатида 

сифатли маҳсулотларнинг ишлаб чиқарилиши 

ва экспорт имкониятларини кенгайтиради; 

маҳаллий ишлаб чиқарувчилар учун бозорлар 

кенгаяди, натижада улар давлат харидида 

инновацион ғояларни таклиф қилишга ва 

маҳсулотларини такомиллаштиришга имкон 

топадилар. Давлат харидларини амалга 

оширишда маҳаллий ишлаб чиқарувчиларга 

алоҳида устунлик бериш, маҳаллий 

иқтисодиётни мустаҳкамлаш ва импортга 

боғлиқликни камайтиришга ёрдам беради. 

2. Иқтисодий фаоллик, иш ўринлари 

яратилиши, солиқ тушумлари ортиши. Давлат 

харидлари тизими иқтисодий фаолликни 

оширишга ёрдам беради, чунки: 

– Иш ўринлари яратиш. Давлат 

харидлари орқали амалга ошириладиган 

лойиҳалар ва хизматлар кўплаб янги иш 

ўринларини яратади. Бу фақат қурилиш ва 

инфратузилма соҳаларида эмас, балки 

хизматлар ва ишлаб чиқариш соҳаларида ҳам 

таъсир қилади. Масалан, давлат томонидан 

амалга ошириладиган янги инфратузилма 

лойиҳалари (йўллар қурилиши, саноат 

зоналари) янги иш ўринлари ва малакали ишчи 

кучини талаб қилади. 

– Солиқ тушумларини кўпайтириш. Иш 

ўринлари яратиш ва ишлаб чиқаришни 

кенгайтириш натижасида солиқ тушумлари 

ортади, Давлат бюджетини тўлдиришга ёрдам 

беради, айниқса, солиқ тўловчилар сонининг 

ошиши ва корхоналарнинг фаолиятини 

кенгайтириш орқали солиқ тушумлари 

барқарор равишда ортади. Давлат харидлари 

орқали солиқ тушумларининг ошиши давлатга 

қўшимча молиявий ресурсларни тақдим етади, 

ижтимоий хизматларни тўлиқ 

молиялаштириш, таълим ва соғлиқни сақлаш 

тизимларини ривожлантириш имконини 

беради. 

3. Жамоатчилик назорати ва фуқаролик 

жамияти иштирокининг ортиши. Давлат 

харидлари жараёнининг шаффофлиги ва 

очиқлиги фуқаролик жамияти ва оммавий 

назоратни кучайтиради. Рақамли 

технологиялар ёрдамида амалга ошириладиган 

харидлар, масалан, электрон тендер 

платформалари, фуқароларга жараёнларни 

кузатиб бориш имконини беради: 

– Жамоатчилик назорати. Харидлар 

жараёнини онлайн кузатиш, фуқароларга ва 

жамоат ташкилотларига давлат харидлари 

билан боғлиқ ҳаракатларни мониторинг қилиш 

имкониятини яратади, давлат ходимининг 

масъулиятини оширади ва коррупцияни 

олдини олишга ёрдам беради. 

– Фуқаролик жамияти иштирокини 

ошириш. Жамоатчилик фикрининг роли 

кучаяди, чунки фуқаролар ўзларининг 

таклифларини билдириш ва рақобатбардош 

шартномалар учун тақдим этилган харидлар 

билан боғлиқ саволларни бериш имкониятига 

эга бўлишади. Шунингдек, ижтимоий 

тармоқлар ва электрон платформалар орқали 

фуқаролар ўз фикрларини эркин 

ифодалашлари мумкин.Фуқаролик жамияти ва 

оммавий назоратнинг ортиши, давлат 

томонидан амалга ошириладиган 

харидларнинг юқори сифатини таъминлашга 

ёрдам беради. 

Тадқиқот методологияси 

Тадқиқот жараёнида тизимли ёндошув, 

индукция ва дедукция, абстракт-мантиқий 

фикрлаш, гуруҳлаш, қиёсий таққослаш каби 

усулларидан фойдаланилган.  

Натижа ва муҳокама 

Давлат харидларининг фақат техник 

жиҳатлари эмас, балки ижтимоий ва иқтисодий 

фойдалари ҳам сезиларли даражада ошмоқда. 

Маҳаллий ишлаб чиқарувчиларни қўллаб-

қувватлаш, янги иш ўринларини яратиш, солиқ 

тушумларининг ошиши ва фуқаролик жамияти 

иштирокининг кучайиши — буларнинг 

барчаси давлат харидларининг иқтисодий 

самарадорлигини ва ижтимоий аҳамиятини 

оширади. 

Давлат харидлари тизимининг очиқлиги, 

шаффофлиги ва ижтимоий ижтимоий 

жиҳатларни ҳисобга олиш орқали иқтисодий 

ва ижтимоий барқарорликни таъминлашда 

муҳим ўрин тутади. 

“2024-йилда республика бўйича жами 

248,6 трлн. сўм миқдорида 1,8 млн. 

шартномалар давлат харидлари орқали амалга 

оширилди. Шундан, 48,8 трлн сўм миқдорида 

ёки жами харидларнинг 20 фоизи “яшил” 

харидлар ҳисобланади. Рақобатли харидларни 

амалга ошириш натижасида 13,9 трлн. сўм 

маблағлар иқтисод қилинди, 268 мингдан 

ортиқ тадбиркорлик субектлари давлат 

харидлари жараёнига жалб этилди” [12].  

Шу жиҳатдан, 2022–2024 йиллар 

давомида амалга оширилган давлат харидлари 

сони ва уларнинг қанчаси рақамли 

технологиялар орқали амалга оширилганини 

кўрсатиш нафақат реал статистик ҳолатни очиб 

беради, балки рақамли трансформациянинг 

амалий таъсирини аниқлаш имконини ҳам 

яратади. Қуйидаги 1-жадвалда ушбу йилларда 

давлат харидларининг умумий сони, уларнинг 

ўсиш динамикаси ҳамда рақамли 

технологиялар орқали амалга оширилган 

харидлар улуши фоизларда кўрсатилган. 

1-жадвал 

Ўзбекистонда 2022–2024 йилларда давлат харидлари ва рақамли технологиялар улуши 

[12].  

Йиллар 

Давлат 

харидлари сони 

(мингта) 

Рақамли 

технологиялар орқали 

амалга оширилган 

харидлар улуши 

(фоизда) 

Изоҳ 

2022 1250000 65 

Электрон платформаларга 

ўтиш жараёни бошланган. Е-

харид тизими кенг жорий 

этилган. 

2023 1500000 75 

Электрон рақамли имзо, 

онлайн мониторинг ва 

автоматлаштирилган баҳолаш 

тизимлари кенгайтирилган. 

2024 1786000 85 

Блокчейн технологияси, 

сунъий интеллект ва БИ таҳлил 

платформалари жорий этилган. 

Юқоридаги 1-жадвалдан кўриниб 

турибдики, Ўзбекистонда давлат харидлари 

ҳажми йил сайин барқарор равишда ошиб 

бормоқда. Агар 2022 йилда 1250000 млн. та 

харид амалга оширилган бўлса, 2024 йилга 

келиб бу кўрсаткич 1786000 млн. тага етган. Бу 

ҳолат давлат секторидаги ижтимоий 

инфратузилмани кўпайганлиги ва ижтимоий 

эҳтиёжларнинг ортиб бораётганлигини 

англатади. Бундан ташқари, рақамли 

технологиялар ёрдамида амалга оширилаётган 

харидларнинг улуши ҳам йилдан-йилга ўсиб 

борган, масалан, 2022 йилда бу кўрсаткич 65 

фоизни ташкил этган бўлса, 2024 йилда 85 

фоизгача кўтарилган. Бундан давлат 

харидларининг шаффофлиги, тезлиги ва 

иқтисодий самарадорлиги ошганлигини кўриш 

мумкин. 

Қуйидаги жадвалда рақамли 

технологияларнинг давлат харидларида қандай 

ишлатилиши, уларнинг функционал 

имкониятлари, ижтимоий-иқтисодий таъсири 

ва тахминий самарадорлик даражалари ёритиб 

берилган. 

2-жадвал 

Давлат харидларида рақамли технологияларнинг қўлланилиши ва уларнинг 

самарадорлик даражаси [13].  

№ 
Рақамли 

технологиялар 

Рақамли 

технологияларни 

ишлатилиши 

Самарадорликка 

таъсири 

Самарадорлик 

даражаси 

(фоизда) 

1 
Электрон тендер 

платформалари 
(Е-харид) 

Харид жараёнлари 

онлайн ўтказилади. 

Буюртмалар, ҳужжатлар, 

иштирокчилар 

таклифлари Е-тизим 

орқали қабул қилинади. 

Жараёнининг 

шаффофлиги ошади, 

инсон омили 

камаяди, вақт ва 

харажат тежалади. 

85 

2 
Электрон 

рақамли имзо 

(ЕРИ) 

Тендерда қатнашувчилар 

ва ташкилотлар 

ҳужжатларни 

тасдиқлашда электрон 

имзо қўллайди. 

Ишончлилик, 

ҳужжатларнинг 

ҳақиқийлиги 

кафолатланади, 

ҳужжат айланиши 

тезлашади. 

80 

3 

АИ (сунъий 

интеллект) 

асосидаги харид 

таҳлил модуллари 

АИ (сунъий интеллект) 

харид натижалари ва 

тендер жараёнларини 

таҳлил қилади, 

коррупцион хавфларни 

аниқлайди. 

Муқобил таҳлил 

имконияти пайдо 

бўлади, еҳтимолий 

фирибгарликлар 

аниқланади. 

75 

4 
Блокчейн 

асосидаги кузатув 

тизими 

Харид босқичлари 

блокчейнга ёзилади, 

ўзгартириб бўлмайди. 

Ҳар бир босқич кузатув 

остида бўлади. 

Тўлиқ шаффофлик, 

ҳужжатлар 

сохталаштирилмайди, 

ишонч кучаяди. 

90 

5 
Мобил иловалар 

орқали иштирок 

мониторинги 

Фуқаролар ёки 

кузатувчилар харидлар 

ҳақида мобил илова 

орқали хабардор бўлади, 

шикоятлар бериши 

мумкин. 

Жамоатчилик 

назорати кучаяди, 

ноҳақликлар камаяди. 

70 

6 
Электрон аудит 

тизими (е-Аудит) 

Харид натижалари 

автоматик таҳлил 

қилинади, меъёрий 

ҳужжатлар билан 

солиштирилади. 

Давлат молиявий 

назорати кучаяди, 

бюджет интизоми 

мустаҳкамланади. 

78 

7 
Маълумотлар 

таҳлили 

платформаси  

Харид статистикаси, 

тенденциялар 

кўрсатилади, таҳминий 

прогнозлар тузилади. 

Бошқарув қарорлари 

учун асос яратилади, 

фаолият таҳлили 

аниқроқ бўлади. 

82 

8 
Электрон 

билдиришномалар 

Харидлар ҳақида барча 

иштирокчилар бир 

вақтнинг ўзида 

билдиришнома олади. 

Ахборот 

асимметрияси 

камаяди, кўпроқ 

иштирокчилар жалб 

қилинади. 

76 

9 

Рақамли 

таклифларни 

баҳолаш 

алгоритмлари 

Иштирокчиларнинг 

таклифлари белгиланган 

мезонлар асосида 

автоматик баҳоланади. 

Субектив қарорлар 

камаяди, баҳолаш 

тезлиги ошади. 

83 

10 
Ижтимоий 

платформалар 

орқали кузатув 

Харид ҳолати, танловлар 

натижаси, шикоятлар 

очиқ муҳокама қилинади. 

Оммавий назоратни 

кучайтиради, 

фуқаролик жамияти 

иштироки ортади. 

68 

Юқорида келтирилган жадвал таҳлили 

шуни кўрсатадики, рақамли 

технологияларнинг давлат харидлари тизимига 

жорий этилиши харид жараёнларининг 

очиқлиги, шаффофлиги ва самарадорлигини 

сезиларли даражада оширмоқда. Жумладан, 

электрон тендер платформалари, рақамли 

имзолар ва сунъий интеллект асосидаги таҳлил 

модуллари бюрократик тўсиқларни 

камайтириш ва инсон омилини 

минималлаштириш орқали давлат 

ресурсларидан оқилона фойдаланишга хизмат 

қилмоқда. 

Блокчейн ва мобил иловалар орқали 

жамоатчилик иштирокини кенгайтириш 

коррупцион ҳолатларнинг олдини олиш ва 

давлат молиявий назоратини кучайтириш 

имконини беради. Самарадорлик 

кўрсаткичлари 70 фоиздан 90 фоизгача бўлган 

оралиқда баҳоланиши, технологиялар ўзаро 

интеграцияда ишлаганда максимал юқори 

натижани беришини кўрсатади. 

Хулоса ва таклифлар 

Рақамли иқтисодиёт давлат 

бошқарувининг барча соҳаларига чуқур кириб 

бормоқда. Жумладан, давлат харидлари 

жараёнларининг рақамлаштирилиши орқали 

нафақат бюрократик тартиб-қоидалар 

соддалаштирилмоқда, балки харажатларни 

тежаш, очиқлик ва шаффофлик даражаси 

оширилмоқда ва коррупцион хавфлар 

камаймоқда. Рақамли технологиялар давлат 

харидларининг ҳар бир босқичида – 

режалаштириш, эълон қилиш, баҳолаш, 

мониторинг ва ички аудит жараёнларида 

самарали қўлланилмоқда. 

Рақамли иқтисодиётнинг жадал 

ривожланиши давлат харидлари тизимининг 

трансформациясига ҳам бевосита таъсир 

кўрсатмоқда. Анъанавий давлат харидларида 

учрайдиган муаммолар – жараёнларнинг 

мураккаблиги, инсон омилининг юқорилиги, 

шаффофлик етишмаслиги – рақамли 

технологиялар орқали босқичма-босқич 

бартараф этилмоқда. Натижада, давлат 

харидларининг ҳажми ортиб бораётган бир 

пайтда уларнинг самарадорлигини оширишга 

қаратилган рақамли ечимларнинг ўрни ва роли 

тобора кучайиб бормоқда. Давлат харидларини 

рақамлаштириш жараёнини янада 

жадаллаштириш, мавжуд технологияларни 

кенгроқ жорий этиш ҳамда уларни локал 

шароитга мослаштириш орқали давлат 

харидларининг иқтисодий ва ижтимоий 

самарадорлиги янада оширилмоқда. 

Охирги йилларда Ўзбекистонда давлат 

харидларига оид ҳуқуқий-меъёрий база 

мустаҳкамланди, электрон тендер 

платформалари, электрон рақамли имзолар, 

шартнома мониторинги, сунъий интеллект ва 

блокчейн асосидаги назорат механизмлари 

босқичма-босқич жорий қилинди. Буларнинг 

барчаси харид жараёнларининг тезлиги, 

аниқлиги, очиқлиги ва иқтисодий 

самарадорлигини оширишга хизмат қилмоқда. 

Ўзбекистон Республикасининг 2024 йил 

27 ноябрда қабул қилинган «Давлат харидлари 

тўғрисида»ги Ўзбекистон Республикаси 

Қонунига давлат харидлари тизимини янада 

такомиллаштиришга қаратилган қўшимча ва 

ўзгартиришлар киритиш ҳақида”ги 1005-сон  

Қонуни асосида давлат харидларининг 

очиқлиги ва шаффофлигини таъминлаш 

мақсадида рақамли технологиялар кенг жорий 

этилмоқда. 2023–2027-йилларда давлат 

харидлари тизимини ривожлантириш 

стратегияси доирасида электрон тендер 

платформалари, блокчейн технологияси, 

сунъий интеллект асосидаги таҳлил модуллари 

ва бошқа рақамли технологиялари босқичма-

босқич жорий қилинмоқда. 

Хулоса қилиб айтганда, давлат 

харидларининг шаффофлиги, самарадорлиги 

ва рақамли технологиялар ёрдамида тезлиги 

ошди. Электрон тендер платформалари, 

рақамли имзо, блокчейн ва сунъий интеллект 

асосидаги тизимлар орқали харидлар 

жараёнида коррупциявий хавфлар камайди, 

жамоатчилик назорати кучайди. Бу ҳолат 

давлат харидларининг очиқ ва адолатли 

ўтишини таъминлаб, мамлакатда иқтисодий ва 

ижтимоий барқарорликни таъминлашга ҳисса 

қўшди. 

Давлат харидлари иштирокчиларининг 

шартнома мажбуриятларига риоя этишини 

мониторинг қилиш, таҳлил ўтказиш ва назорат 

қилишнинг рақамли технологияларга 

асосланган комплекс дастурини жорий этиш 

муҳимдир. Электрон платформада 

ахборотларни жойлаштириш, саралаш ва 

маълумот олишда қулайликлар яратиш 

мақсадида махсус ахборот порталининг веб-

дизайнини ва функционаллигини янада 

такомиллаштириш мақсадга мувофиқ бўлади.  

Давлат буюртмачилари тўғридан-тўғри 

шартномалар тузилганлиги тўғрисидаги 

ахборотни шартнома тузилган пайтдан 

эътиборан беш иш куни ичида махсус ахборот 

порталига жойлаштириш мақсадга мувофиқ 

бўлади. Тўғридан-тўғри шартномалар 

тузилганлиги тўғрисидаги ахборот махсус 

ахборот порталига жойлаштирилмаган бўлса, 

ушбу шартномалар бўйича тўловлар амалга 

оширилмайди. 

Давлат харидлари жараёнида рақамли 

технологиялардан фойдаланиш кўламини 

ошириш бўйича чора-тадбирларни ўз ичига 

олади. Бизнинг фикримизча, давлат 

харидларининг шаффофлиги ва очиқлигини 

янада ошириш мақсадида қуйидагиларни 

таъминлаш мақсадга мувофиқ бўлади. 

Жумладан: 

– махсус ахборот портали ва электрон 

давлат харидлари тизимларини модернизация 

қилиш: 

– очиқ маълумотларни қулай тарзда 

саралаш, юклаб олиш ва таҳлил қилиш учун 

давлат харидлари соҳадаги электрон 

тизимларни такомиллаштириш; 

– давлат харидларининг электрон 

тизимидан рўйхатдан ўтишни соддалаштириш, 

давлат харидларини режалаштириш ва амалга 

ошириш жараёнларини такомиллаштириш, 

уларнинг натижаларини мониторинг ва 

назорат қилиш мақсадида махсус ахборот 

портали ҳамда давлат харидлари электрон 

тизимлари билан тегишли вазирлик ва 

идоралар ўртасида маълумот алмашинувини 

янада кенгайтириш. 

